
Дадзены артыкул прысвечаны эксплікацыі і комплекснаму аналізу сацыяльна-палітычных ідэй у дыскурсе віленскай 

неасхаластыкі ў канцы XVI – пачатку XVII ст. У якасці першакрыніц выкарыстаны творы езуіцкіх інтэлектуалаў, якія ў 

разглядаемы перыяд працавалі ў Віленскай езуіцкай акадэміі: Якуба Вуйка, Станіслава Градзіцкага, Марціна Сміглецкага, 

Марціна Лашча. У артыкуле разгледжаны погляды езуіцкіх аўтараў на праблемы сутнасці грамадства і дзяржавы, розных 

форм права. Адзначана, што ў дыскурсе віленскай неасхаластыкі сцвярджаецца прыярытэт царкоўнай улады над 

дзяржаўнай, неабходнасць панавання адзінай каталіцкай канфесіі ў дзяржаве і рэпрэсіўных дзеянняў адносна «ерасі». 

Вылучаны погляды віленскіх езуітаў адносна форм дзяржаўна-палітычнага ўладкавання. Адзначана, што пры разглядзе 

сацыяльнай структуры грамадства езуіцкія аўтары прытрымліваюцца традыцыйнай станавай канцэпцыі. 

Уводзіны. У канцы XVI ст. у сувязі са з’яўленнем на тэрыторыі Вялікага Княства Літоўскага ордэна езуітаў і ў 

першую чаргу з заснаваннем ў 1579 г. Віленскай езуіцкай акадэміі пачынае фарміравацца адметны ў айчыннай гісторыі 

інтэлектуальны феномен – віленская неасхаластыка. Гэты феномен быў звязаны з увядзеннем езуіцкай сістэмы адукацыі, 

пабудаванай на схаластычных традыцыях, езуіцкага кнігадрукавання і езуіцкай літаратуры. Апошняя была прысвечана 

перадусім праблемам тэалогіі і асноўных дысцыплін схаластычнай сістэмы адукацыі. У канцы XVI – пачатку XVII стст. у 

межах віленскага езуіцкага асяродку з’явілася вялікая колькасць палемічных твораў (палеміка ў той час праводзілася 

пераважна з прадстаўнікамі пострэфармацыйных канфесій). 

Неасхаластычны дыскурс вызначаўся ўніверсалізмам, энцыклапедычнасцю, імкненнем даць адказы на любыя 

пытанні з розных сфераў рэчаіснасці. У межах дадзенага дыскурсу развівалася і сацыяльна-палітычная думка. Адметна, што 

твораў, непасрэдна прысвечаных праблемам сацыяльнай рэальнасці, у спадчыне віленскіх езуітаў вызначанага перыяду 

было няшмат. Сацыяльна-палітычныя ідэі і погляды артыкуляваліся пераважна ў кантэксце аналізу розных тэалагічных, 

рэлігійна-палемічных і рэлігійна-этычных праблем. У сувязі з гэтым мэтай дадзенага артыкула з’яўляецца эксплікацыя 

і аналіз асноўных ідэй сацыяльна-палітычнага характару ў літаратуры прадстаўнікоў неасхаластычнай думкі, звязаных 

з дзейнасцю Віленскай езуіцкай акадэміі. 

Актуальнасць дадзенага даследавання абумоўлена тым, што ў ранейшых айчынных даследаваннях, прысвечаных 

гісторыі грамадска-палітычнай думкі ВКЛ ранняга Новага часу не надавалася дастаткова ўвагі вывучэнню накірунку, 

звязанага з Контррэфармацыяй і фарміраваннем неасхаластыкі. Прыярытэтнымі накірункамі даследавання станавіліся, як 

правіла, вывучэнне рэнесансна-гуманістычнай, рэфармацыйнай і протаасветніцкай думкі. Пэўнае выключэнне належыць 

творчасці Пятра Скаргі і Аляксандра Арона Алізароўскага. Значна больш увагі даследаванню пазначанай праблемы 

надавалася ў польскай гістарыяграфіі. Аднак там неасхаластычная сацыяльна-палітычная думка не станавілася прадметам 

самастойнага даследавання і разглядалася або ў межах агульнага ў Рэчы Паспалітай неасхаластычнага дыскурсу, або ў 

межах біяграфічных даследаванняў асобных прадстаўнікоў. 

Крыніцы даследавання, абраныя для дасягнення пазначанай ў артыкуле мэты, уключаюць у сябе творы 

прадстаўнікоў віленскай неасхаластычнай думкі, якія ўтрымліваюць у сабе ў той ці іншай ступені сацыяльна-палітычныя 

ідэі. Сярод прадстаўнікоў вызначаны асобы, якія пэўны час працавалі ў Віленскай езуіцкай акадэміі: Якуб Вуек, Станіслаў 

Градзіцкі, Марцін Лашч, Марцін Сміглецкі. Храналагічна абраныя іх творы, напісаныя ў перыяд ад з’яўлення езуіцкага 

калегіўма ў Вільні (1570), што паклала пачатак фарміраванню віленскай неасхаластыкі, да рокашу 1606-1609 гг., які стаў 

рубежным момантам у развіцці грамадска-палітычнай думкі контррэфармацыйнага накірунку. Такім чынам, у артыкуле 

разглядаюцца сацыяльна-палітычныя ідэі езуіцкіх інтэлектуалаў у момант зараджэння і фарміравання неасхаластычнага 

дыскурсу ў ВКЛ. Варта адзначыць, што ў лік асноўных крыніц не ўключаны творы Пятра Скаргі, паколькі ягоная творчасць, 

у тым ліку грамадска-палітычнага характару, ужо дастаткова добра даследаваная ў навуковай літаратуры (у тым ліку 

маюцца адпаведныя публікацыі аўтара). 

Асноўная частка. Пачынаючы разгляд сацыяльна-палітычных ідэй у дыскурсе віленскай неасхаластыкі, у якасці 

прынцыповай перадумовы неабходна адзначыць тое, што зыходным пунктам канструявання гэтых ідэй з’яўляецца 

сярэднявечная парадыгма, згодна з якой усе сацыяльныя з’явы і працэсы ў канечным выніку абумоўленыя 

трансцэндэнтнымі прычынамі. Фундаментальныя праблемы сутнасці, паходжанння, уладкавання і дынамікі чалавечага 

грамадства вырашаліся з тэалагічных пазіцый тэацэнтрызму, крэацыянізму і правідэнцыялізму. Так, у апісанні Я. Вуйкам 

гісторыі польскага народа ў сувязі з прыняццем ім хрысціянства ўсе падзеі і працэсы разглядаюцца як прадвызначаныя 

боскім планам [1, s. 149-151]. 

У творах віленскіх езуітаў канца XVI – пачатку XVII стст. спецыяльныя тэарэтычныя рэфлексіі над праблемамі 

сацыяльнай анталогіі адсутнічалі. Разам з тым у межах абмеркавання пэўных тэалагічных пытанняў часам з’яўляліся 

асобныя сцвярджэнні, якія даюць уяўленне пра сацыяльна-анталагічныя погляды езуіцкіх інтэлектуалаў. Так, Я. Вуек у 

адной з рэдакцый свайго зборніка казанняў («Postilla») вызначае сутнасныя характарыстыкі дзяржавы як важнейшага 

сацыяльнага інстытута: „Króle, Książęta y przełożone dla ludu i pospolstwa Pan Bog postanowił, aby za ich pilnością y posługą 

bespieczny a spokoyny żywot we wszelakiey pobożności y świątobliwości wieść mogli»1 [2, s. 318]. з гэтай цытаты можна 

вылучыць тры аспекты ў разуменні сутнасці дзяржавы: тэалагічны (дзяржава як інстытут створаны Богам); тэлеалагічны 

(існаванне дзяржавы абумоўлена канкрэтнай мэтай – забеспячэнне грамадскага дабрабыту і бяспекі); маральна-этычны 

(дзяржава разглядаецца як перадумова забеспячэння ў грамадстве маральна-этычных норм). Такое разуменне сутнасці 

дзяржавы цалкам знаходзіцца ў межах сярэднявечнага канцэпту, які склаўся шляхам сінтэзу хрысціянска-тэалагічнай 

і арыстоцелісцкай трактовак дзяржавы. 

Спрабуючы ажыццявіць рэфлексію над ходам і вынікамі сацыяльна-гістарычнага працэсу, Я. Вуек у працы 

«Іudicium (...)» выкарыстоўвае антынамічны метад супрацьпастаўлення мінулага і сучаснасці. з аднаго боку, ён прызнае, 

што ў параўнанні з часамі Сярэднявечча ў другой палове XVI на землях Рэчы Паспалітай назіраецца росквіт у сферы 

эканомікі, адукацыі і культуры. Аднак, з другога боку, канстатуецца адыход ад маральна-этычных ідэалаў «старой 

прастаты». Паводле Я. Вуйка, ранейшыя пакаленні саступалі ягоным сучаснікам у матэрыяльным багацці, узроўні адукацыі, 

але пры гэтым захоўвалі непахісную адданасць каталіцкай царкве і яе веравучэнню, не ўмешваліся ў прэрагатывы духоўных 

уладаў, змагаліся з ворагамі царквы, мелі згоду паміж сабой, пакінулі ў спадчыну добрае права і ўладкаванне дзяржавы, 

вынікам чаго стала моцная хрысціянская дзяржава [3, k. 4-5]. Адыход сучаснікаў ад «святой прастаты» тлумачыцца ізноў жа 

маральна-этычнымі прычынамі: ганарлівасцю, пыхай, прыватнымі амбіцыямі. Вынікам гэтага адыходу становяцца 

негатыўныя з’явы: з’яўленне «ерасяў», паглыбленне сацыяльных супярэчнасцяў, узмацненне ўціску ніжэйшых станаў. 

Такім чынам, распаўсюджанне рэфармацыйных вучэнняў, грамадскія канфлікты паміж шляхтай і духавенствам і ў асяроддзі 

шляхты, узмацненне эксплуатацыі сялянства ва ўмовах фальварачна-паншчыннай гаспадаркі разглядаюцца як генетычна 

аднапарадкавыя з’явы, якія маюць рэлігійна-этычную абумоўленасць. 

Неасхаластычны дыскурс пастуліруе функцыянаванне ў грамадстве дзвюх супольнасцяў – царквы і дзяржавы, 

кожная з якіх мае боскае паходжанне. Я. Вуек абараняе аўтарытэт дзяржаўнай улады ў палеміцы з анабаптыстамі 

і радыкальнымі антытрынітарыямі [1, s. 787; 4, s. 84-85]. Паводле яго, усялякая ўлада зыходзіць ад Бога; любыя ўлады 

маюць права судзіць і караць сваіх падданых [1, s. 562]. М. Сміглецкі сцвярджае, што носьбіты і духоўнай і свецкай улады – 

гэта другасныя прычыны (causas secundas), з дапамогай якіх Бог кіруе грамадствам [5, s. 18], па аналогіі з натуральнымі 

заканамернасцямі, якія з’яўляюцца інструментамі кіравання Богам прыродай. 

У працах віленскіх езуітаў да пэўнай ступені знаходзіць адлюстраванне іерархічная мадэль права, згодна з якой 

вылучаюцца боскае, натуральнае і чалавечае права, якое падзяляецца на царкоўнае і дзяржаўнае. Боскае права як 

сукупнасць вечных ісцін, змешчаных у боскім розуме, што з’яўляюцца крыніцай іншых відаў права, узгадваецца ў працы М. 

Сміглецкага «Absurda synodu Toruńskiego» у кантэксце крытыкі акту Варшаўскай канфедэрацыі і абгрунтавання аўтарытэту 

царкоўнай улады. У ёй элементамі боскага права названыя адзінаверства, недапушчальнасць валюнтарызму ў справах веры, 

неабходнасць суддзяў для вырашэння розных складаных спраў, у прыватнасці духоўных, нясенне ахвяраванняў уладзе 

(духоўнай і свецкай). Тыя ж элементы змяшчаюцца, паводле М. Сміглецкага, таксама ў натуральным і чалавечым праве [6, 

s. 23, 27, 29; 7, s. 2-3, 18]. С. Градзіцкі тлумачыць натуральнае права як спосаб трансляцыі боскай волі да чалавечай 

свядомасці ў выглядзе відавочных ісцін здаровага розуму. Да такіх ісцін ён, у прыватнасці, залічвае імператыў шанавання 

памерлых (сцвярджаецца гэта ў кантэксце абгрунтавання неабходнасці малітваў за памерлых) [8, s. 3-4]. 

Значнае месца ў дыскурсе віленскай неасхаластыкі займае праблема суадносін дзяржаўнай (свецкай) і духоўнай 

(царкоўнай) улады. Актуалізацыя дадзенай праблемы адбывалася ва ўмовах палемікі з пратэстантамі і часткова 

праваслаўнымі. Падзел абавязкаў дзяржаўнай і царкоўнай улады разглядаўся ў адпаведнасці з традыцыйнай у Сярэднявеччы 

каталіцкай дактрынай «двух мячоў», згодна з якой функцыя дзяржавы палягае ў неабходнасці захавання грамадскага міру 

і спакою, а функцыя царквы – у выхаванні грамадства ў духу «адзінага ісціннага» каталіцкага веравучэння [1, s. 562; 3, s. 3]. 

Згодна з традыцыйнай канцэпцыяй сацыяльнага рэалізму мэтай дзяржаўнай улады абвяшчаецца забеспячэнне агульнага 

дабра (bonum omnium) [2, s. 816]. Я. Вуек канкрэтызуе функцыі дзяржаўнай улады: абарона «добрых», пакаранне 

«дрэнных», справядлівы суд, прадухіленне злачынстваў, сацыяльная падтрымка ўдоў і сірот [1, s. 599; 9, s. 332]. 

У адпаведнасці з сярэднявечнай дактрынай, замацаванай пастановамі Трыдэнцкага сабору, дзяржаўная ўлада 

абавязвалася абараняць «ісцінную» каталіцкую веру, прыводзіць да выканання пастановы царквы, а таксама 

супрацьдзейнічаць «ілжэвучэнням», якія накіраваныя супраць «ісціннай веры» [3, s. 3, 15, 213-214). Паводле Я. Вуйка, 

кароль павінен абараняць і шанаваць верных і паслухмяных падданых, а няверных, непаслухмяных і ератыкоў караць; ён 

боскі слуга і чыніць помсту ў гневе над тымі, хто робіць зло [2, s. 17; 9, k. 7]. Спецыяльна падкрэсліваецца, што свецкая 

ўлада не павінна самастойна вызначаць тое, якое веравызнанне з’яўляецца ісцінным, а дзейнічаць у згодзе з царкоўнымі 

ўладамі [4, s. 9). 

Характэрна тое, што ў перыяд Рэфармацыі прыхільнікі пратэстанцкіх веравучэнняў у Рэчы Паспалітай спрабавалі 

выкарыстоўваць аналагічны дыскурс; толькі ў іхнім выпадку пад ісціннай верай разумелася рэфармацыйнае вучэнне, а пад 

ілжэвучэннем – каталіцызм. Так, у тэксце «Сандамірскай канфесіі», якая выклікала палеміку з боку Я. Вуйка, змяшчаюцца 

тэзісы аб тым, што свецкая ўлада можа эфектыўна выконваць свае функцыі толькі ў тым выпадку, калі яна з’яўляецца 

«пабожнай», выкарыстоўвае свае механізмы для распаўсюджання і забеспячэння пануючага прававога статусу «ісціннай 

веры». «Пабожнасць» дзяржаўнай улады бачыцца таксама ў барацьбе з «фальшывымі культамі» і «ідалапаклонніцтвам», 

пакаранні «ерaтыкоў» і «блюзнерцаў» як дзяржаўных злачынцаў [10, s. 236-238]. 

У дадзенай сітуацыі можна пабачыць, што прадстаўнікі варожых канфесій разумелі сутнасць дзяржаўна-царкоўных 

адносін у межах адной парадыгмы, змагаючыся паміж сабой за тое, што разумець пад «ісціннай верай» як вузлавым 

пунктам дадзенай парадыгмы. Віленскія езуіты шматразова выкарыстоўвалі ў сваіх палемічных творах тыповыя 

схаластычныя аргументы на карысць ісціннасці каталіцкай царквы, такія як як адзінства, даўнасць, пераемнасць 

апостальскай традыцыі, распаўсюджанне па ўсім свеце [4, s. 13-43, 147-152; 5, s. 34-39]. з гэтых аргументаў вынікае 

пастулат аб беспамылковасці каталіцкай царквы. Адпаведна ісціннасць біблейскіх тэкстаў як Святога Пісьма 

                                                           
1 “Каралі, князі і начальнікі Пан Бог стварыў для народу і грамадства, каб з дапамогай іхніх паслуг яны маглі праводзіць бяспечнае 

і спакойнае жыццё ў пабожнасці і святасці” (Пер. аўт.). 

пацвярджаецца аўтарытэтам каталіцкай царквы. Больш за тое, Святое Пісьмо, якое само праз сябе не можа быць суддзей у 

справах веры, на чым настойвалі прадстаўнікі ўсіх рэфармацыйных вучэнняў [4, s. 61-62]. 

У той жа час у адрозненне ад рэфармацыйных дактрын, якія падкрэслівалі, як правіла, незалежнасць дзяржаўнай 

улады ад царкоўнай, езуіцкая думка падкрэслівае прыярытэт царкоўнай улады перад свецкай. Я. Вуек сцвярджае: «Wszyscy 

po świecie wierni chrześcijanie są poddani y posłuszni oboiey zwierzchności, tak duchowney iako y świeckiey, od Boga 

postanowioney ... Lecz Biskupi i Pasterze kościelne nigdy nie byli poddani Cesаrzom, ani Krolom, ani innym świeckim w rzeczach 

duchownych; y owszem one sądzili i karali»1 [4, s. 91]. Ён спасылаецца на нібыта заяву рымскага імператара Канстанціна на 

Нікейскім сабоы пра тое, што біскупы могуць судзіць кіраўнікоў свецкіх уладаў, у той час, як свецкія ўлады не могуць 

судзіць духавенства. Праўда, езуіцкі тэолаг прызнае, што некаторы час рымскія папы абіраліся духавенствам і «рымскім 

народам» з удзелам імператараў Свяшчэннай Рымскай імперыі, але гэта не азначае таго, што папы былі падданымі 

імператараў (таксама як факт абрання манархаў у шэрагу дзяржаў не азначае таго, што яны з’яўляюцца падданымі тых, хто 

іх абраў) [4, s. 92-94]. Віленскія езуіты настойліва адстойваюць незалежнасць усіх інстытутаў царкоўнай улады ад умяшання 

з боку дзяржавы і свецкіх асоб, выключнае права духавенства тлумачыць ісціны веравучэння [4, s. 95, 127-131; 9, k. 7]. 

Дбайнае выкананне дзяржаўнымі ўладамі вызначаных для іх абавязкаў у сферы рэлігіі і царквы разглядаецца ў 

неасхаластычным дыскурсе як умова росквіту дзяржаў, а неналежнае выкананне ці тым больш дзейнасць насуперак 

каталіцкай царкве і яе веравызнанню – як умова заняпаду і ўнутраных канфліктаў у дзяржавах [3, s. 16-17]. 

Я. Вуек з вялікай пашанай гаворыць пра тых манархаў, якія прытрымліваліся дадзеных нормаў. Сярод іх, акрамя 

старажытных правіцеляў, адзначаныя Ягайла, Жыгімонт Стары, а таксама германскі імператар і іспанскі кароль Карл V [3, s. 

16]. Асаблівым піетэтам сярод езуіцкіх аўтараў карысталіся манархі Ягелонскай дынастыі – Я. Вуек адзначаў яе боскую 

абранасць [3, s. 18]. 

У той жа час у выключна негатыўным і нават апакаліптычным духу апісваюцца лёсы тых дзяржаў, улады якіх не 

дэманстравалі пашаны да «ісццінай» веры і царквы і пры гэтым абаранялі «ерасі» або не каралі ці не своечасова каралі 

«ератыкоў». Я. Вуек у якасці такіх прыкладаў узгадвае некаторых старажытных рымскіх і візантыйскіх імператараў, 

чэшскага караля Вацлава, які спрыяў гусіцтву [3, s. 16]. Падзенне Візантыйскай імперыі тлумачыцца адступленнем ад 

адзінства з Рымска-каталіцкай царквой, што выклікала ўнутраныя канфлікты і, як вынік, гібель дзяржавы [3, s. 17; 4, s. 29]. 

Нежаданне візантыйскіх імператараў падпарадкоўвацца рымскім папам прывяло ў выніку да «турэцкай няволі» [11, s. 31]. 

Цярпімасць або прыхільнасць дзяржаўных уладаў Еўропы да рэфармацыйных вучэнняў непазбежна прыводзіць, 

паводле езуіцкіх інтэлектуалаў, да ўнутраных канфліктаў і выбуху насілля [3, s. 2, 18]. Пры гэтым адзначаецца сутнасная 

канфліктнасць, варожасць да «згоды» (нават ва ўнутраным асяроддзі), бунтаўнічасць праціўнікаў каталіцызму. Любыя 

дэкларацыі аб лаяльнасці ўладам з боку пратэстантаў разглядаюцца як крывадушша [3, s. 18, 215; 4, s. 674; 6, s. 16, 20, 43; 

12, s. 27; 13, s. 11, 26-27, 57]. Сцвярджаецца нігілізм евангелікаў да любых формаў улады, як духоўнай, так і свецкай [2, s. 

318]. Паводле Я. Вуйка, «ератыкі» дзейнічаюць у адпаведнасці з прынцыпамі макіявелізму: ва ўмовах, калі яны маюць 

улады, то паводзяць сябе як «лісіцы» – скардзяцца на ўціск, патрабуюць верацярпімасці, але ва ўмовах, калі яны 

атрымліваюць уладу, паводзць сябе як «ваўкі» – жорстка падаўляюць сваіх апанентаў [4, s. 70; 6, s. 36; 9, s. 86; 14, s. 29-30; 

15, s. 156]. Як прыклад такога крывадушша разглядаецца абарона пратэстанцкай шляхтай у Рэчы Паспалітай верацярпімасці 

на аснове акту Варшаўскай канфедэрацыі, у той час як у сваіх прыватных уладаннях гэтая шляхта выкарыстоўвае прымус 

для таго, каб навязаць падданым сваё веравызнанне [9, k. 6]. 

Роля Рэфармацыі ва ўнутраным жыцці Рэчы Паспалітай ацэньваецца выключна негатыўна. М. Сміглецкі вызначае 

асноўныя наступствы з’яўлення евангелікаў: правакаванне ўнутраных канфліктаў, аслабленне рэлігійнасці ў грамадстве, 

парушэнне правоў каталіцкай царквы (разбурэнне касцёлаў, уціск і выгнанне духоўных асоб каталіцкага веравызнання, 

захоп царкоўнай маёмасці ў шляхецкіх уладаннях) [6, s. 20]. Ён налічвае толькі ў Кракаўскім ваяводстве каля 600 

разбураных спустошаных цэркваў, а ў цэлым ў Польскім Каралеўстве і Вялікім Княстве Літоўскім лік спустошаных 

каталіцкіх храмаў ідзе на тысячы [6, s. 22]. Таксама характэрным выступае перабольшванне ролі знешняга фактара ў 

распаўсюджанні Рэфармацыі ў Рэчы Паспалітай. Акцэнт робіцца на замежніках сярод пратэстанцкага духавенства, 

вымушаных па рэлігійных матывах пакінуць свае краіны [6, s. 22]. 

Шматразова езуіцкія аўтары звяртаюцца да маляўнічага апісання жахаў грамадзянскіх войнаў у Францыі, 

Нідэрландах, Германіі. Езуіцкая прапаганда на старонках шэрагу твораў стварае карціны жудаснай жорсткасці 

і бязлітаснасці пратэстантаў у дачыненні да католікаў, асабліва да духавенства [1, s. 807; 4, s. 51, 68-69; 6, s. 32-34; 12, s. 27; 

13, s. 27, 40-42, 51). М. Лашч у сваёй творчасці робіць асаблівы акцэнт на апісанне пакутніцтва католікаў у Англіі, дзе 

вызнанне каталіцкай веры і спраўленне каталіцкага культу атаясамліваюцца з непадпарадкаваннем уладзе і бунтам [13, s. 

46-48]. У той жа час у адпаведнасці з правідэнцыялісцкім бачаннем сацыяльна-гістарычнага працэсу сцвярджаецца, што 

ніякія рэпрэсіўныя дзеянні з боку «ератыкоў» і «непабожных» дзяржаўных уладаў не здольныя пахіснуць аўтарытэт 

Рымска-каталіцкай царквы [4, s. 28-29]. Часам кроў каталіцкіх пакутнікаў разглядаецца як свайго роду адкупіцельная 

ахвяра. Так, Я. Вуек сцвярджае, што кроў англійскіх пакутнікаў за каталіцкую веру прывядзе да вызвалення і будучага 

росквіту іхняй айчыны [3, s. 2]. 

Разам з тым, асуджаючы рэпрэсіі супраць католікаў у пратэстанцкіх краінах, езуіцкія аўтары цалкам апраўдваюць 

рэлігійнае насілле супраць «ератыкоў». Я. Вуек вельмі выразна гэта выказвае: „... jeśli co kiedy cierpią, tedy sprawiedliwie 

cierpią to, co oni sami niesprawiedliwie czynią»2 [4, s. 87]. Рэпрэсіі супраць «ератыкоў» тлумачацца тым, што яны здзяйсняюць 

найбльш цяжкае злачынства – «забойства душ», пазбаўленне спакушаных імі людзей магчымасці вечнага збаўлення. 

Акрамя таго «ератыкам» прыпісваецца схільнасць да бунтоў і розных дэструктыўных дзеянняў [1, s. 151, 416, 637, 806; 6, s. 

20; 13, s. 57-59]. Выкарыстоўваецца віленскімі езуітамі пры абгрунтаванні неабходнасці пакаранняў «ератыкоў» таксама 

прававая аргументацыя. М. Лашч спасылаецца на шэраг заканадаўчых актаў Польскага Каралеўства, якія гэта 

                                                           
1 “Па ўсім свеце верныя хрысціяне зяўляюцца падданымі і паслухмянымі як у адносінах да духоўнай, так і да свецкай улады, 

устаноўленых Богам ... Але царкоўныя біскупы і пастары ніколі не былі падданымі ні імператараў, ні каралёў, ні іншых свецкіх 

уладаў у духоўных справах; і самі іх судзілі і каралі” (Пер. аўт.). 
2 “Калі (яны) пакутуюць, то пакутуюць справядліва адносна таго, што яны самі чыняць несправядліва” (Пер. аўт.). 

санкцыянуюць: Вэлюньскі эдыкт Ягайлы 1428 г., Корчынская канстытуцыя 1438 г., эдыкты Жыгімонта Старога 1523 і 1534 

г. [6, s. 21; 13, s. 10, 26, 32, 69]. 

Важным аргументам з боку пратэстантаў у палеміцы вакол праблемы верацярпімасці ў Рэчы Паспалітай была 

спасылка на акт Варшаўскай канфедэрацыі, прыняты на канвакацыйным сойме ў 1573 г. і пацверджаны прысягамі ўсіх 

пазнейшых каралёў. Контраргументацыя амаль усіх прадстаўнікоў каталіцкай думкі палягала на абгрунтаванні 

нелегітымнасці дадзенага акту. Сярод віленскіх езуітаў яна выкарыстоўвалася ў творы М. Сміглецкага «Absurda synodu 

Toruńskiego», дзе вызначаны наступныя аргументы на карысць неправавога характару Варшаўскай канфедэрацыі: 

- акт Варшаўскай канфедэрацыі не быў прыняты аднагалосна ўсімі станамі і вышэйшымі ўраднікамі; 

- пратэстанты самі парушаюць акт Варшаўскай канфедэрацыі ў сваіх прыватных уладаннях, гвалтоўна навязваючы 

падданым сваё веравызнанне, таму католікі таксама не павінны быць звязаныя гэтым актам; 

- каралеўская прысяга акту Варшаўскай канфедэрацыі дзейсная толькі ў той ступені, у якой не супярэчыць боскаму 

праву, што забараняе сваволю ў справах веры; 

- каралеўская прысяга прадугледжвае захаванне правоў каталіцкай царквы, якія сістэматычна парушаюцца 

пратэстантамі (тут такі свайго роду закід іншаверцам: «калі вы не шануеце нашыя правы, то чаму мы павінны шанаваць 

вашыя») [6, s. 23]. 

Тут у якасці параўнання можна разгледзець аргументы супраць акту Варшаўскай канфедэрацыі ў працы П. Скаргі 

«Upominanie do ewangelików»: 

- Варшаўская канфедэрацыя супярэчыць боскаму праву, якое патрабуе караць «ератыкоў»; 

- Варшаўская канфедэрацыя супярэчыць царкоўнаму праву, якое патрабуе перадаваць «ератыкоў» для пакарання 

свецкім уладам; 

- Варшаўская канфедэрацыя супярэчыць дзяржаўнаму праву, паколькі была прынятая падчас бескаралеўя і не была 

падтрыманая каталіцкім духавенствам і часткай шляхты; 

- Варшаўская канфедэрацыя супярэчыць патрэбам дзяржавы ў забеспячэнні «згоды», грамадскага адзінства; 

- Варшаўская канфедэрацыя супярэчыць натуральнаму праву, якое патрабуе караць «зло» [16, s. 7-16]. 

Разам з тым адмаўленне ў прынцыпе рэлігійнай талеранцыі патрабавала выпрацоўкі стратэгіі адносін да 

прадстаўнікоў «варожых» веравызнанняў і канкрэтных мер уздзеяння ў іх дачыненні. з аднаго боку, пастаянна 

падкрэсліваецца адказнасць «ератыкоў» і неабходнасць пакаранняў з боку свецкай улады. Выступаюць характэрнымі 

шкадаванні з прычыны беспакаранасці «ератыкоў». 

Найбольш ваяўнічую пазіцыю ў дачыненні да «ератыкоў» займае Я. Вуек. У сваіх творах ён недвухсэнсоўна 

апраўдвае смяротныя пакаранні «ератыкоў». Разглядаючы ўзгаданую праблему, Я. Вуек лічыць, што ўпартыя «забойцы 

душ» у тым выпадку, калі яны не адмаўляюцца ад «ерасі», павінны быць адлучаныя ад царквы і асуджаныя на смерць. 

Логіка ягоных разважанняў вынікае з таго, што паколькі «ератыкі» – гэта «забойцы душ», то для грамадства лепш, каб быў 

забіты адзін «злачынца» (па аналогіі з пакараннем забойцаў і гвалтаўнікоў), чым калі праз «злачынную» дзейнасць «загіне» 

шмат людзей. Аргумент на карысць апраўдання такіх жорсткіх захадаў таксама знаходзіцца ў нормах і практыцы 

старазапаветнага права, накіраванага супраць «блюзнерцаў» [1, s. 150-151, 363, 416; 2, s. 365, 399-400; 9, s. 85; 15, s. 154-155; 

17, k. Giv-v]. У прадмове да выдання сваёй «Пастыллі» 1584 г., адрасаванай каралю Стэфану Баторыю, Я. Вуек заклікае таго 

да вайны з «ерассю», што павінна заключацца ў недапушчэнні іншаверства ў каралеўскіх гарадах [18, s. 113]. Пры гэтым ён, 

палемізуючы з магчымым асуджэннем ягонай апалогіі рэлігійнага насілля, імкнецца давесці, што гэта звычайная практыка 

любой пануючай канфесіі: ідэолагі лютэранства і кальвінізму гэтаксама нецярпімыя да тых, каго яны лічаць «ератыкамі». 

Шляхта ў Рэчы Паспалітай, нягледзячы на заклікі да верацярпімасці ў публічнай палітыцы, у сваіх уладаннях ліквідуюць 

касцёлы, выганяюць каталіцкіх святароў і гвалтоўна прымушаюць падданых да прыняцця свайго веравызнання [17, k. Giiii]. 

Адрозненне палягае толькі ў тым, што пратэстанты рэпрэзентуюць ілжэвучэнне і пераследуюць носьбітаў ісціннага 

веравучэння, а католікі як носьбіты ісціны пераследуюць «забойцаў душаў». 

Але адначасова з пагрозлівымі дэкларацыямі адносна пакаранняў «ератыкоў» сцвярджаецца практычная лагоднасць 

католікаў, у тым ліку езуітаў, у міжканфесійных адносінах. У мэтах прапаганды ўсяляк перабольшваецца фанатызм 

і нецярпімасць пратэстантаў і прымяншаюцца адпаведныя з’явы з боку католікаў [6, s. 34-35; 13, s. 22-26]. Разбурэнне 

пратэстанцкага збора ў Кракаве інтэрпрэтуецца як нявінная дзіцячая забава, якая выклікала неадпаведную агрэсіўную 

рэакцыю з боку іншаверцаў [13, s. 61-62]. 

М. Сміглецкі акцэнтуе ўвагу на фактычнай талеранцыі католікаў у дачыненні да іншаверцаў, спасылаючыся на 

евангельскую прыпавесць пра пшаніцу і пустазелле (вельмі папулярную ў той час у дыскусіях паводле праблемы 

талеранцыі). Ён прызнае, што існуе права, якое дазваляе жорстка караць «ератыкоў», але католікі не карыстаюцца ім, не 

жадаючы лішніх ахвяраў і імкнучыся прадэманстраваць ім сваю добразычлівасць. Пры гэтым падкрэсліваецца няўдзячнасць 

пратэстантаў; якраз тыя праяўляюць агрэсіўнасць у дачыненні да католікаў і правакуюць канфлікты. Адсюль вынікае 

пагроза выкарыстання законных рэпрэсіўных сродкаў у дачыненні да «ератыкоў», калі тыя не будуць дэманстраваць 

канфліктныя паводзіны. Такія з’явы, як выгнанне прапаведнікаў і ліквідацыя збораў у каралеўскіх гарадах разглядаюцца не 

як злоўжыванні католікаў, а як практыка выкарыстання прававых норм [6, s. 21-22, 24-25]. 

Іншая стратэгія выпрацоўваецца езуітамі ў дачыненні да правалаўнай супольнасці. С. Градзіцкі ў працы „O poprawie 

kalenderza» заклікае праваслаўных Рэчы Паспалітай да адзінства з каталіцкай царквой. Ён акцэнтуе сутнаснае і генетычнае 

адзінства заходняй і ўсходняй цэркваў, якое было разбурана праз прыватныя амбіцыі канстанцінопальскіх патрыярхаў. 

Гэтыя амбіцыі прывялі да моцнага крызісу ўсходняй царквы, што патрапіла ў «турэцкую няволю» і апынулася пад уплывам 

«ератыкоў». Выйсце з крызісу с. Градзіцкі бачыць ў разрыве адносін Кіеўскай мітраполіі з Канстанцінопальскім 

патрырхатам і ўніі з каталіцкай царквой [11, s. 34-40]. Падобная стратэгія была яшчэ раней агучаная П. Скаргам і ў выніку 

прывяла да Брэсцкай царкоўнай уніі 1596 г. 

Адным з важных пытанняў сацыяльна-палітычнай думкі эпохі Сярэднявечча і ранняга Новага часу з’яўлялася 

суаднясенне розных формаў дзяржаўна-палітычнага ўладкавання. Сярод віленскіх езуітаў разглядаемага перыяду дадзенае 

пытанне закранаў толькі М. Сміглецкі ў працы «O iedney widomey głowie Kościoła Bożego» у кантэксце абгрунтавання 

неабходнасці адзінаўладдзя ў царкве. У гэтым кантэксце аўтар працы сцвярджае, што найлепшай формай дзяржаўнага 

ўладкавання з’яўляецца манархія. На думку М. Сміглецкага, перавагі манархіі вынікаюць з боскага і натуральнага права: 

манархія ў чалавечым грамадстве разглядаецца па аналогіі з боскай манархіяй у «нябесным царстве» і з уладай важакоў у 

жывёльным статку. Таксама прыярытэт манархіі падмацоўваецца гістарычнымі прыкладамі. Росквіт старажытных дзяржаў 

(Асірыі, Персіі, эліністычных дзяржаў і Рыма) адбываўся ва ўмовах манархіі, у той час як адустнасць манархіі ў Рыме на 

працягу чатырох стагоддзяў прывяла да ўнутранага крызісу і грамадзянскіх войнаў [5, s. 14-16]. 

Неабходна адзначыць, што для сацыяльна-палітычнай думкі Рэчы Паспалітай у цэлым такі падыход быў 

нетыповым. Амаль аксіёмай палітычнага мыслення разглядаемай эпохі была ідэалізацыя «змешанага праўлення» як 

гарманічнага спалучэння манархіі, арыстакратыі і дэмакратыі. Езуіцкая думка канца XVI – пачатку XVII стст. была ў гэтым 

сэнсе бадай што выключэннем. Вылучэнне манархіі як лепшай формы праўлення сустракаецца ў творах Пятра Скаргі 

і асабліва Крыштофа Варшавіцкага [19, s. 153, 163]. Гэта было абумоўлена саюзам езуітаў з каралеўскай уладай супраць 

шляехцкай апазіцыі, у асяроддзі якой былі моцныя антыклерыкальныя настроі, у першыя дзесяцігоддзі праўлення 

Жыгімонта Вазы. У моцнай манархічнай уладзе езуіты на той час бачылі гарантыю свайго прывілеяванага статусу ў Рэчы 

Паспалітай. Манархічная пазіцыя М. Сміглецкага суправаджалася асуджэннем шляхецкіх з’ездаў, якія адбываліся ў 1590-я 

гг., як незаконных (з пункту гледжання як духоўнага, так і свецкага права), накіраваных супраць каралеўскага аўтарытэту 

і здольных выклікаць вострыя сацыяльныя канфлікты. Дадзеная аргументацыя выкарыстоўваецца езуіцкім дзеячом у працы 

«Absurda synodu Toruńskiego», скіраванай на тое, каб абгрунтаваць нелегітымнасць скліканага па ініцыятыве пратэстанцкай 

шляхты і духавенства трох вызнанняў (лютэран, кальвіністаў і чэшскіх братоў) сіноду ў Торуні [6, s. 5-9]. 

У той жа час абарона манархіі ў М. Сміглецкага суправаджаецца абгрунтаваннем важнай ролі каталіцкага духавенства 

ў сістэме ўлады, што вынікае з папулярнай ў контррэфармацыйнай думцы канцэпцыі «капланскага каралеўства». Напрыклад, 

П. Скарга вобразна атаясамлівае з сэрцам дзяржавы [20, s. 128]. М. Сміглецкі канкрэтызуе гэтую сімвалізацыю абгрунтаваннем 

слушнасці займання каталіцкімі біскупамі важнейшых сенатарскіх пасадаў, паколькі тыя – боскія памазанцы, якія выконваюць 

абавязкі служэння Богу і таму заслугоўваюць пашаны большай, чым любая свецкая ўлада [6, s. 27-28]. 

Разам з тым у працы М. Лашча «Іudicium» фактычна знаходзіць ухваленне больш папулярная канцэпцыя 

«змешанага праўлення». У палеміцы з пратэстантамі кароль, сенат і рыцарскае кола названыя ім у якасці «стражаў» Рэчы 

Паспалітай, якія сумесна мусяць выконваць функцыю забеспячэння грамадскага спакою [13, s. 11]. 

Я. Вуек акцэнтуе ўвагу на важнасці высокіх маральна-этычных якасцяў манархаў, прыярытэту ў іхняй дзейнасці 

матывацыі, скіраванай да агульнага дабра [15, s. 380], што было традыцыйным штампам у літаратуры Сярэднявечча 

і ранняга Новага часу. 

У той жа час у езуіцкай літаратуры неаднаразова ўзгадваецца найгоршая з формаў дзяржаўна-палітычнага 

ўладкавання – тыранія. Існуе даволі шмат даследаванняў, у якіх праводзіцца аналіз катэгорыі «тыранія» і яе канатацый у 

дыскурсе Антычнасці, Сярэднявечча і Новага часу. Традыцыйна пад тыраніяй разумелася форма праўлення, якая 

прадугледжвае кіраванне адной асобы паводле ўласнага самавольства, насуперак агульнаму дабру. Тэалагічная традыцыя 

з часоў Сярэднявечча падкрэслівае ў якасці прыкметы тыраніі ўціск «ісціннай» рэлігіі і царквы. 

Так, Я. Вуек разумее пад тыраніяй гвалтоўнае жорсткае панаванне, непрымальнае з пункту гледжання маральна-

этычных хрысціянскіх прынцыпаў. Ён падкрэслівае, што такое панаванне ўласцівае перадусім для язычніцкіх правіцеляў, а 

таксама тое, што хрысціянскія манархі, у супрацьвагу язычніцкім ўладарам, павінны кіраваць, маючы мэтай дасягненне 

агульнага дабра ўсіх падданых, а не паводле сваёй волі, з пыхай і ўціскам да сваіх падданых [4, s. 85-86). У тагачасным 

еўрапейскім свеце згодна з прынятымі ў дыскурсе той эпохі ўяўленнямі прыкладамі тыраніі лічыліся Асманская імперыя 

і Маскоўскае царства [11, s. 31-32; 13, s. 26]. 

Выраз «тыраны» Я. Вуек выкарыстоўвае ў дачыненні да германскіх імператараў часоў высокага Сярэднявечча, якія 

імкнуліся ўзурпаваць права да выбару папаў у каталіцкай царкве [4, s. 94]. Такім чынам, спробы дзяржаўнай улады 

ўмешвацца ў царкоўныя справы адназначна выступаюць канатацыяй тыраніі. 

Яшчэ больш рашуча сцвярджаўся тыранічны характар любой дзяржаўнай улады, якая прымала пратэстантызм 

і ажыццяўляла ўціск ў дачыненні да католікаў. Улюбёным аб’ектам крытыкі тыраніі ў гэтым кантэксце была сучасная для 

разглядаемага перыяду Англія, дзе каралева Лізавета і выконвала адначасова функцыі кіраўніка дзяржавы і кіраўніка 

царквы. Асуджэнне «жаночай тыраніі» становіцца вельмі папулярнай тэмай у еўрапейскай палемічнай літаратуры ранняга 

Новага часу [21, s. 360-401]. У езуіцкай літаратуры Лізавета і здекліва назваецца «папесай» [11, s. 40]. М. Лашч вылучыў 

наступныя прыкметы англійскай тыраніі, якая прывяла Англійскае каралеўства ў стан заняпаду (так, на думку аўтара): 

- знаходжанне на чале ўлады жанчыны з сумніўным паходжаннем; 

- фактычнае кіраванне дзяржавай фаварытаў, якія выкарыстоўваюць улады дзуля ўласных партыкулярных 

інтарэсаў, у той час як каралева не займаецца дзяржаўнымі справамі і праводзіць жыццё ў раскошы; 

- узурпацыя каралевай функцый кіраўніка царквы; 

- жорсткія рэпрэсіі ў дачыненні да тых, хто адмаўляецца прызнаваць жанчыну-каралеву кіраўнікоў царквы [13, s. 42-44]. 

Актуальным з’яўлялася пытанне, як грамадства мусіць рэагаваць на тыранію. Абмеркаванне гэтага пытання ў 

сацыяльна-палітычнай думцы Сярэднявечча і ранняга Новага часу прывяло да абгрунтавання права народа на супраціўленне 

тыраніі. Віленскія езуіты не дэкларавалі сябе прыхільнікамі выкарыстання такога права, асабліва ўлічваючы іхнія 

манархічныя сімпатыі. Я. Вуек катэгарычна забараняе любыя бунты; нават, калі ўлада выкарыстоўвае яўныя злоўжыванні, 

трэба цярпець, трэба аднолькава выплочваць падаткі як добрым, так і дрэнным уладам, бо ўcе яны паходзяць ад Бога. 

Тыранія разглядаецца як боскае дапушчэнне, як свайго роду правідэнцыяльная выхаваўчая тэрапія, якая мае мэтай 

умацаванне рэлігійна-маральных каштоўнасцяў у грамадстве [9, s. 154]. Дапушчальным, паводле яго, з’яўляецца толькі 

пасіўнае супраціўленне ў выпадку, калі ўлада патрабуе ад падданых выканання загадаў, супярэчных з патрабаваннямі 

хрысціянскай рэлігіі, а таксама скаргі вярхоўным уладам на злоўжыванні ніжэйшых дзяржаўных органаў улады [1, s. 786-

787]. Паслядоўнае пасіўнае супраціўленне разглядаецца ў кантэксце гераізму і пакутніцтва, сімваламі чаго з’яўляюцца 

кракаўскі біскуп канца ХІ ст. Станіслаў, які стаў ахвярай тыранічнага караля Баляслава Смелага [2, s. 201-203; 9, s. 458], або 

англійскі езуіт Эдмунд Кампіян [13, s. 45]. Я. Вуек заклікае свецкія ўлады не абцяжарваць сваіх падданых падаткамі 

і павіннасцямі, паколькі тыя таксама маюць свае правы, дадзеныя ад Бога [1, s. 787], а таксама пагражае боскімі карамі для 

тыранаў [4, s. 86; 9, s. 154]. 

Разам з тым М. Лашч, апісваючы гісторыю забойства французкага караля Генрыха ІІІ каталіцкім манахам, фактычна 

апраўдвае гэты ўчынак. Ён даводзіць, што пад уплывам заганнага атачэння французкі кароль паступова пераўтварыўся ў 

тырана, пра што сведчаць намінацыі ім на дзяржаўныя пасады ўласных фаварытаў насуперак праву, саюз з гугенотамі, 

здрадніцкае забойства Гізаў і незаконнае вядзенне вайны супраць горада Парыжа [13, s. 48-50]. Заходнееўрапейскія езуіты, 

асабліва французкія, у той час адкрыта ўхвалялі такі ўчынак і абгрунтоўвалі права на супраціўленне тыраніі і забойства 

тырана [22, s. 201-204]. М. Лашч, аднак, тлумачыць гэты факт больш далікатна. Ён сцвярджае, што Генрых ІІІ атрымаў 

прысуд паводле справядлівага боскага суда; ён загінуў за тое, што праліваў кроў іншых людзей. У той жа час канкрэтная 

ацэнка дзеянняў забойцы тырана адсутнічае. Абвінавачванні з боку апанентаў у датычнасці езуітаў да забойства Генрыха ІІІ 

ён дэзавуіруе ўказаннем на адсутнасць доказаў, а таксама атакай на пратэстантаў, якія, у прыватнасці Т. Бэза, паклалі 

пачатак традыцыі ўхвалення палітычных забойстваў [13, s. 50). 

Прадстаўнікі неасхаластычнага дыскурсу з’яўляліся прынцыповымі прыхільнікамі станавага іерархічнага падзелу 

грамадства. М. Лашч у якасці грамадскіх станаў вылучае караля, сенатараў, шляхту, духавенства, мяшчанства і сялянства [13, s. 

39]. Гэта ў асноўным адпавядала станаваму падзелу грамадства ў «Соймавых казаннях» П. Скаргі: духоўны, сенатарскі, 

рыцарскі, мяшчанскі і сялянскі станы [20, s. 63]. Характэрна, што традыцыйна ў грамадска-палітычным дыскурсе Рэчы 

Паспалітай вылучаліся тры станы: шляхта, мяшчанства і сялянства. Такі падыход, у прыватнасці, можна сустрэць у Андрэя 

Волана [23, с. 29]. Спецыяльнае вылучэнне духоўнага і сенатарскага станаў павінна было падкрэсліць езуітамі прывілеяваны 

статус каталіцкага духавенства і сенатарскай арыстакратыі, што павінна было ў тагачасных актуальных палітычных умовах 

выглядаць як адмаўленне антыклерыкальных і антысенатарскіх інтэнцый шляхецкай апазіцыі. 

Я. Вуек падкрэслівае неабходнасць дакладнага выканання кожным станам сваіх абавязкаў: „księdzu uczyć, panu 

bronić, a chłopstwu robić»1 [2, s. 318]. У гэтай сувязі езуіцкі аўтар крытыкаваў, з аднаго боку, тых прадстаўнікоў духавенства, 

якія вядуць свецкі лад жыцця, больш займаюцца гаспадаркай, а не духоўнымі справамі (праз гэта ў царкве праявіўся 

ўнутраны крызіс, што прывёў да рэфармацыйных «ерасяў»), з іншага боку, шляхціцаў, якія ўмешваюцца ў царкоўныя 

справы і займаюцца прадпымальніцтвам. Да ліку маргінальных з рэлігійна-маральнага пункту гледлжання сацыяльных груп 

Я. Вуек залічваў ліхвяроў, арандатараў, мытнікаў [2, s. 318, 352]. 

Грамадская іерархія сінтэзуецца са свайго роду культурнай сегрэгацыяй. Я. Вуек, абмяркоўваючы пытанне 

тэалагічных дыспутаў, сцвярджае неабходнасць іх правядзення выключна на лацінскай мове. Гэта дазваляе абмежаваць 

тэалагічныя дыскусіі колам прафесійных інтэлектуалаў і прадухіліць удзел у іх «паспольства», «шаўцоў» і «краўцоў». 

Абгрунтоўваючы недупашчальнасць голасу прадстаўнікоў ніжэйшых станаў у абмеркаванні сэнсу тэкстаў Святога Пісьма 

і сутнасці рэлігійных дагматаў, Я. Вуек прыпісвае ім інтэлектуальную абмежаванасць, эмацыйнасць, схільнасць да бунтоў. 

Характэрна, што паводле тых жа прычын ён пазбаўляе права да ўдзелу ў тэалагічных дыскусіях жанчын. Адной з правінаў 

«ератыкоў» абвяшчаецца тое, што яны для здабыцця сабе папулярнасці апелявалі да шырокіх мас людзей розных станаў 

з выкарыстаннем народных моў, тым самым падбухторваючы іх да дэструктыўных дзеянняў [4, s. 133; 17, k. Аііі, Вііі]. 

Аргумент інтэлектуальнай абмежаванасці сялян сустракаецца і ў М. Сміглецкага, які выкарыстоўвае яго як доказ 

слушнасці забароны сялянам падаваць позвы ў суд на сваё імя. Прадстаўніком інтарэсаў сялян у судах мусіць быць іхні пан, 

які нібыта лепш разумее сутнасць сялянскіх інтарэсаў, чым самі мяляне [24, s. 147]. 

Разам з тым ў езуіцкай літаратуры перыядычна змяшчаецца крытыка ў адрас шляхты, якая празмерна абцяжарвае 

паборамі і павіннасцямі сваіх падданых. Часам гучыць спачуванне да цяжкай долі залежных людзей. Я. Вуек, напрыклад, 

асуджае з маральна-этычных пазіцый узрастанне сялянскіх пабораў і павіннасцяў ў выніку непамернай сквапнасці і пыхі 

шляхты [2, s. 2-3]. 

Даволі разгорнуты аналіз узаемаадносін паміж панамі і феадальна залежнымі сялянамі дадзены М. Сміглецкім, які 

вылучае ў гэтай сувязі наступныя пастулаты: 

- феадальна залежныя сяляне з’яўляюцца асабіста свабоднымі людзьмі, што адлюстроўваецца ў іхніх правах на 

ўласнасць на рухомую і нерухомую маёмасць, якая не можа быць адчужаная паводле волі пана; 

- зямля належыць панам, таму за валоданне зямельнымі надзеламі сяляне павінны выконваць павіннасці на карысць 

пана і не маюць права без волі пана, акрамя пэўных выпадкаў, пакідаць дадзеныя ім надзелы ў пэўнай мясцовасці; 

- крыніца феадальнай залежнасці – свабодная добраахвотная дамова паміж панам і селянінам; ідэальная мадэль 

такой дамовы прадугледжвае ўзаемныя абавязкі бакоў: паны перадаюць сялянам зямельныя надзелы, жылыя будынкі, 

жывёлу, ваенную і эканамічную дапамогу ў выпадку неабходнасці; сяляне за гэта нясуць павіннасці на карысць пана; 

- у аснове памераў сялянскіх павіннасцяў павінна знаходзіцца мера справядлівасці: паны маюць права атрымліваць 

даход ад працы залежных сялян, эквівалентны іх укладанням у развіццё сялянскай гаспадаркі [24, s. 145-149]. 

М. Сміглецкі прызнае факт павелічэння аб’ёму сялянскіх павіннасцяў на працягу некалькіх стагоддзяў. Тлумачэнне 

гэтаму ён бачыць у своеасаблівай рынкавай кан’юнктуры: ва ўмовах малой заселенасці тэрыторыі працоўных рук было мала і таму 

паны пагаджаліся на лёгкія ўмовы павіннасцяў, каб прыцягнуць сялян да апрацоўкі зямлі; ва ўмовах дэмаграфічнага росту попыт 

на апрацоўку зямлі павялічваецца, і паны, карыстаючыся гэтым, узнімаюць «кошты» (аб’ём павіннасцяў) [24, s. 150]. 

М. Сміглецкі выступае супраць злоўжыванняў у сферы феадальных адносін панавання – падданства. Ён асуджае 

тых паноў, якія захопліваюць сялянскую маёмасць, прымушаюць сялян выконваць павіннасці звыш норм, вызначаных 

дамовай і не абгрунтаваных з пункту гледжання права і звычаю. Асаблівай крытыцы падлягаюць празмерная паншчына, 

падводная павіннасць і надзвычайныя паборы [24, s. 147-148, 152]. Больш за тое М. Сміглецкі выступае з прапановамі 

некаторых рэформ у сферы адносін падданства: 

- аслабленне юрыдычнага прымацавання сялян да зямлі; 

- устанаўленне максімальных памераў сялянскіх павіннасцяў (3-4 дні паншчыны з адзінкі зямлі); 

- спрашчэнне магчымасцяў грашовага выкупу сялянскіх павіннасцяў [24, s. 151-157]. 

Дадзеныя прапановы М. Сміглецкага вылучаліся сваёй канкрэтнасцю на фоне абстрактнай крытыкі злоўжыванняў 

«дрэнных» паноў з пазіцый рэлігійнага маралізатарства, характэрнай для літаратуры таго часу. Адзначаны езуіцкі аўтар 

таксама лічыць неабходным прынцып грашовай аплаты за службу кліентаў сваім патронам, падкрэслівае неабходнасць 

                                                           
1 “Ксяндзу вучыць, пану абараняць, селяніну працаваць” (Пер. аўт.). 

Po
lo

ts
kS

U



Гісторыя Полацкага езуіцкага калегіума – акадэміі ў сістэме еўрапейскіх адукацыйных традыцый  

 

201 

справядлівай аплаты («па працы») паводле домовы, а таксама забароны патронам прымушаць кліентаў выконваць працу, не 

абумоўленую дамовай [24, s. 142-144]. 

Цікавай падаецца праца М. Сміглецкага «O lichwie...», у якой падвяргаецца асуджэнню з рэлігійна-этычных пазіцый 

ліхвярства як «грэх», паколькі яно прадугледжвае даход з пазыкі [25, s. 6]. У той жа час даходы з працы і з гандлю 

прызнаюцца цалкам законнымі і дапушчальнымі. У адрозненне ад Я. Вуйка М. Сміглецкі лічыць гандаль 

і прадпрымальніцкую дзейнасць годнымі і неабходнымі для грамадсвта заняткамі. Аўтар адстойвае прынцып свабоды 

гандлю, які вынікае, паводле яго, з натуральнага права [25, s. 69]. 

Прапановы рэформ гэтага езуіцкага інтэлектуала, прызнанне дагаворнай прыроды феадальнай залежнасці, падтрымка 

свабоды гандлю, права перасялення ў горад пры ўмове выкупу павіннасцяў для сялян сведчылі пра наяўнасць мадэрнізацыйнага 

патэнцыялу ў поглядах М. Сміглецкага, нетыповага для грамадскай думкі Рэчы Паспалітай разглядаемага перыяду. 

Заключэнне. Такім чынам, неабходна адзначыць, што сацыяльна-палітычныя погляды ў дыскурсе віленскай 

неасхаластыкі складваліся ў асноўным у межах ідэйна-тэарэтычнай парадыгмы, характэрнай для еўрапейскай 

інтэлектуальнай культуры позняга Сярэднявечча і ранняга Новага часу. Сярод характэрных элементаў дадзенай парадыгмы 

можна вылучыць рэлігійна-правідэнцыялісцкую трактоўку грамадскіх з’яў і працэсаў, вылучэнне ў грамадстве аўтаномных 

духоўнай і свецкай супольнасцяў (царквы і дзяржавы), разуменне сутнасці дзяржавы ў адзінстве тэалагічнага, 

тэлеалагічнага і марально-этычнага аспекту, іерархічная мадэль права. Палемічны характар у дыскурсе віленскай 

неасхаластыкі маюць сцвярджэнні прыярытэту царкоўнай улады над дзяржаўнай (канцэпцыя «капланскага каралеўства»), 

неабходнасці панавання адзінай «ісціннай» канфесіі ў дзяржаве і рэпрэсіўных дзеянняў адносна «ерасі», для чаго 

выкарыстоўваюцца розныя прыёмы аргументацыі. Езуіцкія аўтары не надаюць вялікай увагі аналізу розных форм 

дзяржаўнага ўладкавання, хаця пры гэтым у творах М. Сміглецкага ў якасці лепшай формы разглядаецца манархія (што 

было адметнай з’явай у езуіцкай думцы Рэчы Паспалітай канца XVI – пачатку XVII стст.). Разам з тым усеагульнае 

асуджэнне выклікае тыранія як найгоршая форма дзяржаўнага ўладкавання. Характэрнай з’явай выступае сцвярджэнне 

тыранічных інтэнцый ў пратэстанцкіх дзяржавах. Пры разглядзе сацыяльнай структуры грамадства езуіцкія аўтары 

прытрымліваюцца традыцыйнай станавай канцэпцыі. У той жа час неабходна адзначыць пэўны мадэрнізацыйны патэнцыял 

ідэй М. Сміглецкага аб дагаворнай прыродзе феадальнай залежнасці сялянства, свабодзе гандлю, неабходнасці некаторых 

рэформ у сферы адносін паміж землеўладальнікамі і сялянамі. 

SOCIO-POLITICAL IDEAS IN THE DISCOURSE OF VINIUS NEOSCHOLASTICS  

IN THE LATE 16th – EARLY 17th CENTURIES 
 

I. BORTNIK 
 
This article is devoted to the explication and comprehensive analysis of socio-political ideas in the discourse of Vilnius neo-
scholasticism in the 16th – early 17th centuries. The works of Jesuit intellectuals who worked at the Jesuit Academy of Vilnius during 
the period under review were used as primary sources: Jakub Wujek, Stanisław Grodzicki, Marcin Śmigliecki and Marcin Łaszcz. 
The article examines the views of Jesuit authors on the problems of society and the state, various forms of law. It is noted that the 
discourse of Vilnius neo-scholasticism affirms the priority of ecclesiastical power over the state, the need for the domination of a 
single Catholic denomination in the state and repressive actions against «heresy». The views of the Vilnius Jesuits on the forms of 
state and political system are highlighted. It is noted that when considering the social structure of society, Jesuit authors adhere to 
the traditional estate concept. 
Кey words: Warsaw Confederation, Jesuit Academy of Vilnius, society, state, discourse, Jesuit, heresy, neo-scholasticism, law, es-
tate, church. 

ІДЭАЛАГІЧНАЯ ПРАГРАМА ХРАМАБУДАЎНІЦТВА ОРДЭНА ЕЗУІТАЎ  
У КАНТЭКСЦЕ ГІСТОРЫІ АРХІТЭКТУРЫ БЕЛАРУСІ 

 
Габрусь Т.В. 
Рэспубліка Беларусь, Мінск 
 
Артыкул прысвечаны асвятленню ролі ордэна езуітаў у фарміраванні эстэтычнй канцэпцыі сусветнага архітэктурна-
мастацкага стылю барока і ў манументальным храмабудаўніцтве Беларусі ў прыватнасці 
Ключавыя словы: храмабудаўніцтва, езуіты, стыль барока, архітэктурная адукацыя, узаемаўплыў буудаўнічых традыцый 

 
Генетычная повязь узнікнення і пашырэння стылю барока з ідэалогіяй контррэфармацыі і дзейнасцю ордэна езуітаў 

у сусветным мастацтвазнаўстве з’яўляецца ўстойлівым пастулатам. з гэтай прычыны ў былым савецкім мастацтвазнаўстве, 
дзе негатыўнае стаўленне да каталіцкай царквы і Ватыкана доўгі час экстрапаліравалася на ўсё мастацтва барока, яго 
вывучэнне моцна пацярпела ад вульгарнай сацыялагізацыі. Паўстагоддзя таму нават дастаткова аб’ектыўная маскоўская 
даследчыца А. Квітніцкая пры вывучэнні архітэктуры барока ў Беларусі канцэнтравала ўвагу толькі на будаўніцтве езуітаў 
[1]. Аднак, на нашу думку, такі падыход з’яўляецца абмежаваным, таму што аднабакова адлюстроўвае ўплыў ідэалагічнай 
праграмы езуітаў на архітэктуру Беларусі, не зважаючы адваротнага ўздзеяння мясцовых будаўнічых традыцый на 
фарміраванне нацыянальнага варыянта стылю барока. 

Сфера місіянерска-асветніцкай дзейнасці ордэна езуітаў, у тым ліку ў Рэчы Паспалітай і на Беларусі ў прыватнасці, 
надзвычай абшырная і ёй прысвечаны шматлікія даследаванні. За прайшоўшыя гады беларускія і польскія даследчыкі 
значна ўзбагацілі гістарычную факталогію, удакладнілі даты будаўніцтва шэрагу езуіцкіх касцёлаў і калегіумаў на Беларусі 
[2]. На гэтай падставе неабходна вызначыць сапраўднае месца "езуіцкага" барока ў кантэксце мураванага сакральнага 
дойлідства Беларусі перыяду Рэчы Паспалітай, пазбавіўшыся сацыялагічнай перадузятасці. Мы засяроджваем увагу на тых 
з’явах і фактах, якія дапамогуць раскрыць пэўную эстэтычную праграму храмабудаўніцтва гэтага ордэна і іманентную 
трансфармацыю яго мастацкіх сродкаў. з гэтай мэтай намі прааналізавана гісторыя будаўніцтва і стылявыя характарыстыкі 
20 мураваных езуіцкіх комплексаў, узведзеных у розных рэгіёнах Беларусі, пачынаючы з 2-й паловы XVI і па канец XVIII 
ст., і вызначаны пэўныя рэгіянальныя адметнасці [3]. 

Каталіцкая царква надавала вялікую ўвагу семантыка-ідэалагічнай праграмнасці культавай архітэктуры. Пры 

будаўніцтве галоўнага храма каталіцкага свету  сабора св Пятра ў Рыме, якое цягнулася больш за паўтара стагоддзя, некалькі 
разоў папераменна мянялася форма крыжа, закладзенага ў аснову яго архітэктурнай кампазіцыі ад грэчаскага да лацінскага 

і наадварот у залежнасці ад патрабаванняў заказчыкаў рымскіх пап і клерыкальна-палітычнай сітуацыі ў Еўропе. Ідэйны 

пачынальнік мастацтва барока  вялікі скульптар, архітэктар, мастак і паэт Мікеланджэла, які па-новаму злучыў гатычную 
лацінскую крыжовую базіліку з магутныма рэнесансным купалам-ратондай. Ідэалагічная контррэфармацыйная праграма 
ордэна езуітаў, зацверджаная Трыдзенскім саборам 1562 г., знайшла ўвасабленне ў стварэнні строгага архітэктурна-мастацкага 
і тэалагічнага канона каталіцкай царквы – барочнай крыжова-купальнай базілікі. Кананічным узорам стаў галоўны храм 
езуіцкага ордэна – сабор Іль Джэзу ў Рыме (1568–1584 гг.), стваральнікамі якога былі архітэктары Джакома Бароцы да Віньёла 
і Джакома дэла Порта. У перыяд готыкі семантыка архітэктонікі заходнееўрапейскай хрысціянскай базілікі была скіравана на 
акцэнтацыю прысутнасці ў саборы “Боскага святла”, але купал на сяродкрыжжы адсутнічаў. Сакральная семантыка сабораў 
барока заснавана на галоўнай хрысціянскай ідэі Распяцця (лацінскі крыж у плане) і Ўвазнясення Хрыста (купал-Неба). Высокія 

